Аҳмад Фарғоний номидаги вилоят ахборот-кутубхона маркази 

Ахборот – библиография бўлими

“Маърифатпарвар  шоира”

Ўзбек мумтоз адабиёти шоираси Увайсий 
таваллудининг 240 йиллигига
Библиографик шарҳ
Фарғона – 2019
XIX аср ўзбек адабиётида шоиралар силсиласини бошлаб берган ижодкор шоира Увайсийдир. Шу кунгача маълум қилинган манбалардан маълум бўлишича, шоиранинг асл исми Жаҳон бўлиб, у 1779 йилда Марғилоннинг Чилдухтарон маҳалласида маърифатли оилада дунёга келган. Унинг отаси Сиддиқ деган киши бўлиб, икки тилда шеърлар ёзган. Онаси Чиннибиби эса мактабдорлик билан шуғулланган. Шоира, маърифатпарвар Увайсий оилада хат-саводини чиқариб, аввал ҳалфа, сўнгра онасининг ёнида мактабдорлик қилган. Кейинчалик ўзи ҳам мактабдорлик билан шуғулланиб, “Жаҳон отин” номини олган. Жаҳон отиннинг шеъриятга қизиқишида, аруз илмини ўрганишида акаси Охунжон ҳофизнинг хизматлари каттадир. Акаси Охунжон ҳофиздан шеърият илмини ўрганган, тез орада шоира, отин сифатида танилган. Увайсий, айниқса, арузни, муаммо санъатини мукаммал эгаллаган.  Жаҳон отинни марғилонлик косиб Ҳожихон деган кишига турмушга берадилар. Улар оиласида бир қиз ва бир ўғил дунёга келади. Қизининг исми Қуёшхон, ўғлининг исми эса Муҳаммадхон эди. Аммо эри Ҳожихон узоқ яшамай вафот этади. Фарзандларини Жаҳон отиннинг ўзи тарбиялаб, вояга етказади.
Жаҳон отинда шеър ёзишга ҳавас анча эрта уйғонган бўлиб, у “Увайсий”, “Вайсий” тахаллусидаги лирик шеърлари билан тез орада элга танилади. Баъзи маълумотларга кўра, Увайсий амир Умархон ҳукмронлиги даврида Қўқонга келиб, саройдаги мушоираларда иштирок этган. Қўқонлик адабиётшунос олим  Пўлатжон Қайюмовнинг (1885 – 1964)  “Тазкираи Қайюмий” асарида ёзилишича, Увайсий амир Умархоннинг вазири Қосим оталиқнинг укаси Нақибга қариндош бўлгани учун шу ерга келиб турган. “Тазкираи Қайюмий”да бу ҳақда, жумладан, шундай ёзилади: “Баъзиларнинг айтишича, Оталиқнинг укаси Нақибнинг хотунига яқинроқ қариндош бўлганидан шунда турди. Бир-икки йилдан сўнгра шоиралиги билан шуҳратланди ва овозаси хоннинг ҳарамсаройига маълум бўлгач, Моҳларойим ўз ҳузурига қабул этди ва унга мушфиқлик этиб, ҳарамда ўзига муносиб бир ўрун кўрсатди. Умархоннинг ўзидан ҳам қочар, одоби таълимда ягона эди, деб мулла Салоҳжон махдум қозидан эшитиб, шоир Мирзойи Хўқандий сўзлаб эди”. Увайсий Саройда Нодира ва бошқа хотин-қизларга шеърият илмидан дарс бериб, устозлик қилган. Дилшод отиннинг маълумот беришича, Увайсий Нодира билан Конибодом, Хўжанд, Ўратепа, Тошкент, Андижон каби шаҳарларига борган. 1842 йилда Бухоро амири Насруллахон Қўқонни эгаллагач, Марғилонга қайтиб, умрининг охиригача шу ерда яшаган. Увайсий 4 девон тузганлиги маълум. Лекин бу девонларнинг асл қўлёзмалари топилмаган. Увайсий мумтоз ўзбек шеъриятининг барча жанрларида ижод қилган. Навоий, Фузулий ва бошқаларнинг асарларига мухаммаслар боғлаган. Шоиранинг адабий мероси 269 ғазал, 29 муҳаммас, 55 мусаддас, 1 мурабба, чистон, 3 достон, тугалланмаган бир манзума бор. Ижодининг ғоявий мавзу доираси теран ва кўп қиррали.

Шоира адабиётда тараққийпарвар намояндаларнинг қарашлари асосида майдонга келган инсон тақдири, шахс эрки ва маърифатпарварлик ғояларида  латиф ва дилкаш асарлар яратган, асарларида инсонни эъзозлаш, одамларни табиат ва ҳаёт ноз-неъматларидан баҳраманд бўлишга ундаш, дўстлик, вафо ва садоқат ҳақидаги улуғвор ниятларини Қуръон оятлар, хадислар ва тасаввуфий талқинлар билан асослаган ҳолда ижодий баркамолликка эришган. Униниг шеърларида тариқатнинг талаб ва қоидаларига таалуқли бўлган талқинлар кўп учрайди: 

Фано мардумларини сирридин ҳеч кимса йўқ огоҳ,

Қабиҳ гуфтор мардумдин кўнгул доғ ўлди, доғ ўлди.
Увайсий ўз асарларида юксак одамийликни, шу одамийликни қалб тўрида авайловчи вафодор ёрни улуғлайди, уни Қуёш билан қиёс қилади. Қуёш ҳар тонг уфқдан бош кўтариб, ўзининг оташин нури билан оламга, одамларга ўз меҳр ва шафқатини сочади. Шоира ёр ва офтоб ташбиҳларидан қаршилантириш санъати орқали энг гўзал туйғулар силсиласини яратади. Унинг лирик қаҳрамони мушоҳадакор донишманд, вафоли ошиқ.
Унинг анор ҳақидаги машҳур чистони ўзининг муҳим мазмуни ва юксак бадиийлиги билан шоира ижодининг ёрқин бир саҳифаси сифатида кўзга ташланади:

Бу на гумбаздур, эшиги, туйнугидин йўқ нишон,

Неча гулгун пок қизлар манзил айлабдур макон?

                            Туйнугин очиб, аларнинг ҳолидан олсам хабар,

Юзларида парда тортуғлиқ турурлар, бағри қон.

Увайсий ҳаётлик давридаёқ нафис лирикаси билан машҳур бўлган ва замондошларининг эътиборини қозонган. Лирик шеърларидан ташқари, унинг “Шаҳзода Ҳусан” каби лиро-эпик асарлари ва “Воқеоти Муҳаммад Алихон” каби тарихий достонлари мавжуд. Шоиранинг лиро-эпик достонлари ислом тарихи билан боғлиқ воқеалар асосида яратилган. 
Увайсий асарлари ўзининг латиф мазмуни ва дилкаш бадиийлиги билан халқ оммаси орасида кенг ёйилган, хофизлар, хонандалар томонидан мақом ва халқ оҳанглари йўлида куйланиб келинади. Унинг хаттотлар томонидан кўчирилган 3 нусха қўлёзма девони Ўзбекистон ФА Беруний номидаги Шарқшунослик институти ва Андижон университети кутубхонасида сақланади.

Шоира лирикасида асосий ўринни ишқ-муҳаббат мавзуси эгаллайди. Юксак дид ва маҳорат билан ёзилган бу шеърларда ошиқ қалбнинг изтиробли кечинмалари ўз аксини топган. Мана бир мисол:
Забонингни кетургил, эй шакарлаб, тўти гуфтора,
Нечукким марҳамат бўлсун неча мендек дилафгора.
Нигоҳинг ташлағил лутф айлабон, эй шўхи бепарво,
Йўлунгда интизор ўлғон мени бул ошиқи зора. 


Ёки бўлмаса ўзига хос радифга эга бўлган ғазалдан олинган мана бу парчага эътибор беринг:
Ки булбул нола, афғон айламакни мандин ўрганди,
Вужудин шамъи сўзон айламакни мандин ўрганди.
Бориб саҳроға қон бағримдин изҳор айладим бир кун,
Фалак бағрин қизил қон айламакни мандин ўрганди.


Увайсий шеърларида чарх зулмидан, замона аҳлининг жоҳиллигию нодонлигидан шикоят қилиш оҳанглари ҳам бот-бот учраб туради:

Замона кулфатидин бу кўнгул доғ ўлди, доғ ўлди,
Бу чархи бемурувватдин кўнгул доғ ўлди, доғ ўлди...
… Фано мардумларини сирридин ҳеч кимса йўқ огоҳ,
Қабиҳ гуфтор мардумдин кўнгул доғ ўлди, доғ ўлди.


Увайсийнинг улуғ мумтоз шоирларимиз Навоий, Фузулий, Машраб ғазалларига ёзган назиралари, боғлаган мухаммаслари улар мактабидан нақадар кўп сабоқ олганлигини кўрсатиб туради. Ўз навбатида, Увайсий шеърияти ҳам ундан кейинги давр шоирлари учун ибрат мактаби бўлиб қолмоқда.
Истиқлол йилларида Увайсий ҳаёти ва ижодини ўрганиш, оммалаштириш борасида сезиларли ишлар амалга оширилди. 1993 йили шоира асарлари қайта нашр этилди, унинг шеърлари билан айтиладиган қўшиқлари кўпайди. Марғилон шаҳрининг 2000 йиллиги муносабати билан шоира хотирасига юксак эҳтиром белгиси сифатида ҳукуматимиз қарорига мувофиқ Марғилонда Увайсий уй-музейи очилди.

